
Londres, XVII. mendea. Hiriko artxi-
boetako dokumentu kriminaletan 
loari buruzko hainbat erreferentzia 

jaso zituzten; “lehen loaldia” eta “bigarren 
loaldia” aipatzen zituzten, baita tarteko 
esna-aldian egiten zutena deskribatu ere. 
Roger Ekirch historialari estatubatuarra 
hortaz jabetu zenean, gaia sakonago iker-
tzea erabaki zuen, eta 2001ean Sleep We 
Have Lost: Pre-Industrial Slumber in the 
British Islands ("Galdu dugun loa: Indus-
tria aurreko lozorroa britainar uhartee-
tan”) lana argitaratu zuen The American 
Historical Review aldizkarian.

Ekirchek Europako beste artxibategi 
batzuk, gutunak eta orotariko argitalpe-
nak miatu zituen, eta ondorioztatu zuen 
Aro Modernoko Europan lo bifasikoa 
deritzona nagusi zela. Industria aurreko 
europarrek iluntzean lo hartzen zuten. 
Bizpahiru ordu lotan eman ondoren, gau 
erdi inguruan esnatzen ziren. Esna-aldi 
horretan, batzuk ohean geratzen ziren, 
otoitzean, hausnartzen edo sexu harre-
manak izaten. Beste batzuk jaiki eta etxe-
ko lanetan aritzen ziren, edo bizilagu-
nekin solasean. Eta, artxibo kriminalek 
agerian utzi bezala, baziren lapurtzeko 
aprobetxatzen zutenak ere.

Litekeena zen ohitura hori Erdi Arotik 
etortzea eta kristautasunean izatea ja-
torria. VI. mendean San Benito monjeak 
gauerdian otoitzerako esnatzera behartu 
zituen eta beneditarren ohitura hori gi-
zarte osora zabaldu zela pentsa zitekeen. 

Baina Ekirchek egile klasikoak errepa-
satu zituen eta lo bifasikoaren errefe-
rentziak topatu zituen Homeroren, Tito 
Livioren edota Plutarkoren idatzietan. 
Gainera, gaur egun, isolatuta bizi diren 
eta argi artifizialik ez duten hainbat ko-
munitatetan oraindik ere bi alditan lo egi-
ten dutela dio.

1990eko hamarkadako esperimentu 
batek berretsi zuen ideia hori. Marylan-
dek (AEB) NIMHko Thomas Wehr psikia-
trak “historiaurreko” lo baldintzak ezarri 
zizkien zenbait subjekturi eta, aste gutxi-
ren buruan, denek loaldi zatiturako joera 
hartu zuten.

Industrializazioak eta, zehazki, argi 
artifizialak bultzatu zuten lo ohitura 

naturalak aldatzea. Edo, hobe esanda, 
industrializazioak inposatu zuena argi 
artifizialak ahalbidetu zuen. Industriak 
eskatzen zuen langileen ordutegiak zo-
rroztea eta sinkronizatzea; denbora mo-
netizatu egin zen.  Eta lanean produzi-
tzeaz gain, langileek kalean kontsumitu 
behar zuten, sistema berriaren makine-
riak ondo funtziona zezan. XVIII. men-
dearen erdialdean lehen kale-argiak jarri 
zituzten Europako hiri nagusietan, loaldi 
bakarreko ohitura txarrari bidea argituz.

Izan ere, geroz eta gehiago dira lo 
bifasikoa osasungarriagoa dela dioten 
profesionalak, baina jakitun dira gizarte 
postindustrial honetan loaldi naturalera 
itzultzea ezinezkoa dela. 

Industrializazioak 
loa aldatu zigun

Bizantziar mosaikoa 
olibondoen azpian
Salman al Nabahin Gazako zerrendako 
nekazaria konturatu zen bere lurretako 
olibondo batzuk ez zirela behar bezala 
hazten. Semearekin batera, zuhaitz ho-
rien azpian hondeatzen hasi zen, ara-
zoaren bila, eta duela 1.300-1.500 urte-
ko mosaiko bizantziar ederrarekin egin 
dute topo, animaliak irudikatzen dituen 

30 metro koadro inguruko pieza, egoera 
ezin hobean kontserbatu dena. Réné El-
ter arkeologoaren hitzetan, “Palaestina 
Secunda bizantziar probintzian aurkitu-
tako mosaiko aberatsena da”.Salmanen-
tzat, aldiz, “altxor bat baino gehiago da; 
eta ez da pertsonala, palestinar guztiona 
baizik”. 

Endymion  (john william godward, 1893).


